
 Burukina Faso guvɛrɛnɛman bi jamanadenw ni dunuɲajamanaw lalɔnniya ko, a ye latigɛliba ta 

k’a ka teriya n’a ka lasigidenbaaraw lalɔ ni Faransi jamana ye k’a ta bilon ma, dannikalo tile 

26, saan 2026 ra.  

O latigɛli tara bari sɛgɛsɛgɛli kisɛman kɛra, min ye jamana fila nunu ka teriyasiraw tagamacogo 

yira ka gwɛ sisan tuma nin na. O seen fɛ, koo minw ye waajibi ye baarakɛɲɔgɔnyaɲumanw 

sabatili la, minw basigira ɲɔgɔnbonya, lannaya ɲɔgɔn na, baarakɛsira labatoli min na, jamana 

wɛrɛ man kan k’a daa don jamana wɛrɛ ka maralikow n’a ka yɛrɛtigiya ra, olu dafanin tɛ tuguni. 

O baarakɛsira labatobaliya bi ye ɲanaman Faransi jamana ɲamɔgɔw ka dogodogonikow kɛli la, 

minw ka laɲinita ye ka Burukina Faso ka yiriwalisiraw nagasi, o ka walifasomaralikura ŋaniyaw 

yirali n’o ka dɛmɛ dili ye jamana ka fangaben laɲinibagaw ni nintɔɔrɔwalekɛlaw ma, olu minw 

b’an ka jamana ni Sayɛli jamanadenw fagara loon bɛɛ. O y’an ka jamana kɛ jamanajugu ye 

dunuɲajamanaw fɛ, k’o sababu bɔ o ka hasidiya n’o ka seerejuguya kumajuguw fɔli y’an ka 

jamana kan.  

O benkanifanga ka laɲinita ye, k’an ka jamana diyagoyatɔnɔbɔ ani k’an ka jamanadenw 

jɔnmaya. O le kanma,  an y’a sugandi ka lɔ n’an ka kotigiya ye ani k’an yɛrɛ ta. Guvɛrɛnɛman 

b’a fɔ ka gwɛlɛya ko, nin latigɛli tanin ti baasi foyi lase Burukina ni Faransi jamanadenw ka  

donɲɔgɔnnaw ma ka taga tariku, adamadenya, lɔnko ni kɔrɔlenko ani jamako faan fɛ. A ɲasinna 

lasigidenya baaraw dɔrɔn le ma min bi jamana fila nunu cɛ.  



Guvɛrɛnɛman bi jamanadenw ni dunuɲajamanaw hakilisigi ko, a ka laɲinita n’a ka ŋaniya ye,  

ka Faransi jamanadenw latanga, a bi segi k’an ka jatigiyaɲuman  yira o ra,  min na, o ka nafakow 

bɛɛ latanganin lo. A b’a ɲini fasodenw bɛɛ fɛ ko, o ka Faransi ni tubabujamanaw bɛɛ deenw 

minɛ ani k’o ladon ka ɲɛ, minw siginin bi Burukina jamana kɔnɔ, k’o bonya ka tugu Faso ka 

sariyaw ka fɔta kɔ.  

Guvɛrɛnɛman bi seg’a ka ŋaniyagwɛlɛn kan ka teriya basigi ni dunuɲajamanaw ye, min bi 

yɛrɛmahɔɔrɔnya labato, min sɔnna baarakɛɲɔgɔnyasugu caaman na,  min bi baarakɛɲɔgɔnya 

don jamana minw bi yiriwalisira kan ni ɲɔgɔn cɛ,  min bi donɲɔgɔnnaw yiriwa ni jamanaw bɛɛ 

ye kelenya kɔnɔ k’a laban ni baarkɛɲɔgɔnya ye, min bi bɛɛn ni ɲasuma, latangali ni 

yiriwalikuntagajan  sabati. 

Burukina Faso guvɛrɛnɛman labilanin lo dunuɲajamanaw bɛɛ ye ka kumaɲɔgɔnya kɛ 

ɲɔgɔnbonya, kelenya, yɛrɛtigiya labatoli cogoya kelen na ani bɛɛ ka nafakow lafasalijo kɔnɔ. 

An ka jamana ka laɲini ye,  ka Faso lɔ ni Jamanaw  bɛɛ ye, minw bi lɔyɔrɔba di bɛɛn ni kelenya 

ani hɔɔrɔndunuɲa ma, min tilennin lo ka ɲɛ, ɲɔgɔndɛmɛ bi sɔrɔ min na fana. 

